
Naxçıvanın dahi yetirməsi və daimi himayədarı
Ümummillili lider Heydər Əliyev xalqımızın yetirdiyi dünya şöhrətli 

siyasətçi və dövlət xadimi, Azərbaycanı bəlalardan hifz eləyən, onun işıqlı 
gələcəyini təmin edən millət atasıdır. Ötən əsrin 90-cı illərinin son dərəcə 
ağır, bir çox hallarda hətta ümidsiz hesab edilən reallıqları ilə müasir 
Azərbaycan dövlətinin hazırkı durumunun müqayisəsi ulu öndərin ölkəmiz 
qarşısında xidmətlərinin miqyasını və xalqımızın əməllərində yaşayan 
ideyalarının əzəmətini aydın görməyə imkan yaradır. 

Ulu öndər daim Vətəninə, xalqına 
bağlılıq nümunəsi göstərib, ölkəmizin, 
o cümlədən, doğulub boya-başa çat-
dığı Naxçıvanın inkişafı, yüksəlişi, 
təhlükəsizliyinin təmini üçün əlindən 
gələni əsirgəməyib. Azərbaycanın 
tarixi dövlətçilik ənənələrinin saxlanc 
yeri olan qədim diyarda dünyaya göz 
açan, boya-başa çatan gələcəyin 
böyük dahisi orta təhsilini də Nax-
çıvanda alıb, 1939-cu ildə pedaqoji 
məktəbi uğurla bitirib. Unudulmaz 
rəhbər təhsilinin həmin mərhələsini 
yüksək qiymətləndirərək deyib: “Mən 
həmişə Naxçıvanda təhsil aldığım 
illəri xatırlayıram. Bu illər mənim yad-
daşımdan heç vaxt silinməyəcək... 
Mən burada mükəmməl təhsil almı-
şam, özü də elə həvəs və aludəçiliklə 
oxumuşam ki, sonralar digər ali təhsil 
müəssisələrində oxumaq mənim üçün 
çətin olmayıb”.

 Xalqımızın sevimli oğlu yüksək 
vəzifələrdə çalışdığı illərdə də heç vaxt 
Naxçıvanı unutmayıb, qədim diyarı 
daim diqqət mərkəzində saxlayıb. Əsl 
milli lider Heydər Əliyev Azərbaycana 
ilk dəfə rəhbərlik etdiyi dövrdə 
ölkəmizin, o cümlədən, Naxçıvanın 
inkişafı, gələcəyi ilə bağlı çox mühüm 
qərarlar qəbul edib. Belə ki, 1970-ci 
illərə qədər Naxçıvan Azərbaycanın 
digər bölgələrinə, xüsusən keçmiş 
Dağlıq Qarabağ vilayətinə nisbətən 
xeyli geridə idi və sənaye məhsulunun 
artım sürətinə görə o vaxtkı ittifaqın 
muxtar respublikaları arasında axırın-
cı yerlərdə qərar tuturdu. 

 Bu geriliyin aradan qaldırılma-
sında və Naxçıvanın inkişaf yolu-
na çıxmasında ulu öndərin birbaşa 
göstərişi və rəhbərliyi ilə hazırlanmış 
Azərbaycan KP MK və Azərbaycan 
SSR Nazirlər Sovetinin “Naxçıvan 
MSSR-in xalq təsərrüfatının daha da 
inkişaf etdirilməsi tədbirləri haqqında” 
1974-cü il 8 yanvar tarixli qərarının 
mühüm rolu olub. Sənəddə muxtar 
respublikanın sosial-iqtisadi, mədəni 
inkişafının təmin edilməsi üçün mü-
vafiq orqanlar qarşısında konkret 
vəzifələr qoyulub, nəzərdə tutulmuş 
bütün vəzifələr vaxtında yerinə yetiri-
lib.

Azərbaycan Respublikasının  
Prezidenti cənab İlham Əliyev həmin 
dövrü belə dəyərləndirib: “Naxçıvan 
Azərbaycan xalqına böyük şəxsiyyət 
ulu öndər Heydər Əliyevi bəxş etmiş-
dir. Ulu öndər bütün dövrlərdə Nax-
çıvana böyük diqqət göstərmişdir. O 
vaxt Azərbaycanın hər bir yerində 
olduğu kimi, Naxçıvanda da sürətli 
inkişaf dövrü müşahidə edilirdi, bö-
yük sosial quruculuq işləri aparılırdı. 
Naxçıvanın sənaye potensialı forma-
laşırdı. Bir sözlə, muxtar respublika öz 
inkişaf dövrünü yaşayırdı”.

 Dahi şəxsiyyət muxtar respub-
likada aparılan quruculuq-abadlıq 
işlərinin vəziyyəti ilə tanış olmaq üçün 
1969–1982-ci illərdə 4 dəfə qədim 
diyarda səfərdə olub. Bu səfərlərin 
hər birində Naxçıvanın gələcəyi üçün 
mühüm qərarlar qəbul edilib, gələcək 
perspektivə hesablanmış addımlar atı-
lıb. Respublika rəhbərinin təşəbbüsü 
və diqqəti sayəsində kompleks 

tədbirlər həyata keçirilib və nəticədə, 
o illərdə muxtar respublikanın sənaye 
potensialı, təxminən, 3 dəfə yüksəlib. 
O dövrdə Araz çayı üzərində iri su an-
barı və elektrik stansiyası, habelə 16 
iri sənaye müəssisəsi tikilib istifadəyə 
verilib. Bütün bu genişmiqyaslı qu-
ruculuq fəaliyyəti nəticəsində Naxçı-
van Muxtar Respublikasında sənaye 
məhsulunun ümumi həcmi 1985-ci 
ildə 1970-ci ilə nisbətən 4,6 dəfə artıb.

SSRİ kimi nəhəng dövlətin ali 
rəhbərliyinə yüksələn xalqımızın böyük 
oğlu Heydər Əliyev Moskvada, necə 
deyərlər, ucu-bucağı görünməyən bir 
ölkənin problemlərinin həlli ilə məşğul 
olsa da, bir an belə, doğma Naxçıva-
nı unutmayıb. O, muxtar respublikada 
görülən quruculuq işlərini həmişə ya-
xından izləyib, tövsiyə və tapşırıqlarını 
əsirgəməyib, ermənilərin Naxçıvana 
və Dağlıq Qarabağa iddialarına qarşı 
ciddi mübarizə aparıb. Təsadüfi deyil 
ki, ulu öndər 1987-ci ilin noyabr ayında 
rəhbər vəzifədən uzaqlaşdırılandan 
dərhal sonra Azərbaycanın ağrı-acı-
larla dolu dövrü başlayıb, meydanı 
boş görən ermənilər çirkin iddialarını 
daha yüksək səslə səsləndiriblər.

Görkəmli dövlət xadimi Moskvada 
rahat yaşaya bilərdi. Ancaq o, sakitli-
yi və rahatlığı deyil, Vətəninin taleyini 
düşünürdü. Buna görə də yurdsevər 
soydaşımız Vətənə qayıtmaq istəyirdi. 
Naxçıvanlılar da qədim diyarın yetiş-
dirdiyi böyük dövlət xadiminin gəlişini 
səbirsizliklə gözləyirdilər. Ümummilli 
lider Heydər Əliyevin 1990-cı il iyu-
lun 22-də doğulduğu diyara qayıdı-
şını Naxçıvan əhalisi hədsiz sevgi, 
məhəbbət və inamla qarşıladı. Milli 
ideallara biganə, insani dəyərlərə xa-
inn çıxmış mərkəzi hakimiyyətin bütün 
cəhdlərinə baxmayaraq, naxçıvanlılar 
qısa müddətdə dahi şəxsiyyəti özlərinə 
rəhbər seçdilər, onun ətrafında sıx 
birləşdilər. Naxçıvana dönüş təkcə 
əyalət mərkəzinə yox, bütövlükdə 
Vətənə, eyni zamanda böyük siyasətə 
qayıdış idi. 

Ümummilli liderimizin Naxçıvana 
gəlişi, xalqın təkidli tələbi və istəyi ilə 
muxtar respublikanın rəhbəri seçilərək 
son dərəcə ağır vəziyyətdə olan bu 
ulu diyarı mətanətlə qoruması, əsl ni-
cat yoluna çıxararaq yüksəlişə qovuş-
durması böyük əhəmiyyət daşımaqla, 
bütövlükdə, ölkəmiz üçün mühüm bir 
hadisəyə çevrildi. Ulu öndər öz gəlişi 
ilə Naxçıvana yeni nəfəs gətirdi, ağır 
blokada şəraitində olmasına baxma-
yaraq, qədim diyarı dirçəltməyə baş-
ladı. 

O çətinn şəraitdə Naxçıvanda 
təkcə muxtar respublika üçün de-
yil, bütün Azərbaycan üçün həyati 
əhəmiyyət kəsb edən, dövlət qurucu-
luğu prosesində mayak rolunu oyna-
yan qərarların qəbul edilməsinə nail 
oldu. Naxçıvan Muxtar Sovet Sosialist 
Respublikası Ali Sovetinin 1990-cı il 
noyabrın 17-də keçirilən 12-ci çağırış 
birinci sessiyasında “Naxçıvan Muxtar 
Sovet Sosialist Respublikasının adı-
nın dəyişdirilməsi haqqında”, “Naxçı-
van Muxtar Respublikasının Dövlət 
rəmzləri haqqında” tarixi qərarlar 
qəbul edildi. 

Naxçıvan Ali Məclisinin sədri 
Heydər Əliyevin rəhbərliyi ilə keçirilən 
həmin tarixi sessiyada Azərbaycan 
Xalq Cümhuriyyətinin üçrəngli bayra-
ğı Naxçıvan Muxtar Respublikasının 
Dövlət Bayrağı kimi qəbul olundu. 
Həmçinin Naxçıvan Muxtar Respubli-
kasının ali qanunvericilik orqanı olan 
Ali Sovetin adının dəyişdirilərək Ali 
Məclis adlandırılması muxtar respub-
likanın ictimai-siyasi həyatına yeni ab-
hava gətirdi. 

Böyük dövlət xadiminin Naxçı-
vandakı idarəetmə uğurlarını görən 
xalqımız ölkədəki xaos və anarxiya-
nı aradan qaldırmaq, Azərbaycan 
dövlətçiliyini xilas etmək naminə ulu 
öndərin ölkə rəhbərliyinə gətirilməsini 
tələb etməyə başladı. Ancaq dahi 
şəxsiyyət canı qədər sevdiyi doğma 
Naxçıvandan ayrılmaq istəmirdi. Digər 
tərəfdən xalqının görkəmli oğlu, alovlu 
vətənpərvər bu acı hadisələrə laqeyd 
də qala bilməzdi. Necə ki, qalmadı və 
1993-cü ilin böhranlı yayında xalqın 
tələbi ilə respublika rəhbərliyinə qayı-
dıb müstəqilliyimizin xilaskarı, ümidli 
sabahın qarantı oldu.

1969-cu ildən başlanan qurucu-
luq və inkişaf xətti Naxçıvanda fəal, 
yaradıcı surətdə davam etdirildi. Bu 
quruculuq və inkişaf konsepsiyası 
sonrakı illərdə özünü tam doğruldaraq 
bir idarəetmə modeli kimi tarixə düş-
dü. Azərbaycana ikinci dəfə rəhbərliyi 
illərində Prezident Heydər Əliyev Nax-
çıvan Muxtar Respublikasından diqqət 
və qayğısını əsirgəmədi.

Fəaliyyətini dayandırmış sənaye 
müəssisələrinin yenidən işə salınma-
sı və yeni müəssisələrin yaradılması 
sayəsində 1993–2003-cü illərdə mux-
tar respublikada sənaye məhsulu 3,4 
dəfə artdı. Həmin dövrdə 15 inzibati 
bina, 60 elm və təhsil müəssisəsi, o 
cümlədən, 16 min 38 şagird yerlik 55 
ümumtəhsil məktəbi, 43 mədəniyyət 
obyekti, 28 səhiyyə müəssisəsi, 5 
idman obyekti, 24 nasos stansiyası, 
135 subartezian quyusu, 34 körpü, 6 
ticarət mərkəzi, əlil, məcburi köçkün, 
qaçqın, şəhid ailələri, təbii fəlakətdən 
zərərçəkənlər və digər bu kimi kateqo-
riyalardan olan şəxslər üçün 47 fərdi 
ev, 123 istehsal və xidmət obyekti 
tikilərək istifadəyə verildi. 

Ümumi daxili məhsulunun həcmi 
6,8 dəfə, əhalinin gəlirləri isə 10,5 dəfə 

artdı. Bütün bu misilsiz nailiyyətlərin 
hamısı böyük dövlət xadimi Heydər 
Əliyev siyasətinin böyük uğurlarında 
sadəcə biridir. Bu möhtəşəm təlim sa-
bahkı uğurlarımızın da etibarlı qaran-
tına çevrildi. Azərbaycanın özü kimi 
əbədi olan Heydər Əliyev ideyaları yo-
lumuzu işıqlandıran sönməz məşələ 
çevrildi.

Ulu öndər Azərbaycanda ikinci 
hakimiyyəti dövründə də Naxçıvan 
Muxtar Respublikasında görülən ge-
nişmiqyaslı işləri daim dəstəklədi. 
Burada aparılan kompleks quruculuq 
işləri ilə yaxından tanış olmaq, bir sıra 
sosial, ictimai obyektlərin açılışında 
iştirak etmək üçün 4 dəfə Naxçıvan 
Muxtar Respublikasına səfər etdi. 

Dahi şəxsiyyətin Naxçıvanın bu 
günü və gələcəyi üçün gördüyü ən 
böyük işlərdən biri də qədim diyarın 
muxtariyyətinin qorunub saxlanılması 
oldu. 1995-ci il noyabrın 12-də refe-
rendumla qəbul edilmiş, ulu öndərin 
müəllifi olduğu müstəqil Azərbaycan 
Respublikasının ilk Konstitusiyası 
Naxçıvanın muxtariyyət statusunu 
hüquqi cəhətdən möhkəmləndirdi. 
Həmin Konstitusiyanın VIII fəsli 
Naxçıvan Muxtar Respublikası ilə 
əlaqədardır. Konstitusiyanın 134-cü 
maddəsində deyilir: “Naxçıvan Muxtar 
Respublikası Azərbaycan Respubli-
kasının tərkibində muxtar dövlətdir. 
Naxçıvan Muxtar Respublikasının 
statusu bu konstitusiya ilə müəyyən 
edilir. Naxçıvan Muxtar Respublikası 
Azərbaycan Respublikasının ayrılmaz 
tərkib hissəsidir”.

Bu gün Azərbaycan Preziden-
ti İlham Əliyevin ümummilli lider 
Heydər Əliyev siyasi xəttini uğurla 
davam etdirməsinin nəticəsidir ki, 
Azərbaycanın bütün bölgələri kimi, 
Naxçıvan Muxtar Respublikası da 
sürətlə inkişaf edir. Dövlətimizin baş-
çısı böyük strateji əhəmiyyətə ma-
lik olan qədim diyara daim diqqət və 
qayğı göstərir. Məhz onun qayğısı 
nəticəsində bu gün muxtar respubli-
kada mühüm quruculuq işləri aparı-
lıb, şəhərlər, kəndlər abadlaşdırılıb, 
əhalinin rifahı yüksəlib. 

Rauf KƏNGƏRLİ, 
jurnalist

Naxçıvan

“Qanlı Yanvardan istiqlala gedən yol”
Dünən Mədəniyyət Nazirliyi Nizami Gəncəvi adına 

Milli Azərbaycan Ədəbiyyatı Muzeyində 20 Yanvar 
faciəsinin 33-cü ildönümünə həsr olunmuş “Qanlı 
Yanvardan istiqlala gedən yol” mövzusunda elmi 
sessiya keçirilib.

Tədbiri Muzeyinin baş direktoru akademik Rafa-
el Hüseynov açaraq 20 Yanvarın müasir tariximizdə 
ən faciəli günlərdən biri, eyni zamanda, xalqımızın 
qürur tarixi, qəhrəmanlıq səhifəsi olduğunu bildi-
rib. O, çıxışında 20 Yanvar hadisələrinin elmi, si-
yasi, tarixi və fəlsəfi mahiyyətindən bəhs edib. Bu 
faciənin xalqımızın azadlığı və müstəqilliyi yolunda 
böyük əhəmiyyət daşıdığını, Azərbaycanın ərazi 
bütövlüyü uğrunda aparılan mübarizə tarixinə əbədi 
qəhrəmanlıq salnaməsi kimi daxil olduğunu vurğula-
yıb. Natiq bildirib ki, hər bir xalqın həyatında elə anlar 
var ki, onlar həlledicidir. 20 Yanvar faciəsi haqqında 
zaman keçdikcə düşünərkən onu da dərk edirsən ki, 
bu hadisə millətin düşüncəsində və Azərbaycanın 
həyatında həlledici dönüş nöqtəsi oldu. 20 Yanvar 
faciəsi təkcə xalqımızın deyil, bütövlükdə keçmiş 
Sovet İttifaqının gələcək taleyini müəyyən edən bir 
hadisəyə çevrildi. 

Qeyd olundu ki, sovet hökumətinin məqsədi o idi 
ki, üzərinə tank sürdüyü, gülləbaran etdiyi insanların 
içində qorxu hissini yaratsın, onların imperiya qarşı-
sında acizliyini sübuta yetirsin. Ancaq əksinə oldu, 
insanlar imperiyaya qarşı səslərini qaldırdılar və 
mübarizəyə qalxdılar. Xalqın mübarizə əzmini qırmaq 
üçün 20 Yanvar faciəsi törədildi, yüzlərlə günahsız in-
san qətlə yetirildi, yaralandı və həbs edildi, küçələr 
gülləbaran edildi. Həmin faciəli günlərdə öz ölkəsinin, 
xalqının azadlığını, şərəf və ləyaqətini hər şeydən 
uca tutan mərd Vətən övladları canlarından keçərək 
şəhidlik zirvəsinə ucaldılar.

Rafael Hüseynov ölkənin kütləvi informasi-
ya vasitələrinin fəaliyyətinin dayandırıldığı, xalqın 
informasiya almaq hüququndan məhrum edildi-
yi bir dövrdə ulu öndər Heydər Əliyevin, eləcə də 
Azərbaycan ziyalılarının Qanlı Yanvar faciələri za-
manı Azərbaycan həqiqətlərinin dünyaya çatdırıl-
ması istiqamətində gördükləri işlərdən bəhs edib, 
dünyanın müxtəlif kütləvi informasiya vasitələrinə 20 
Yanvar dəhşətləri ilə bağlı verdikləri müsahibələrdən 
söz açıb. Xatırladıb ki, bu qanlı hadisənin ertəsi 
günü xalqımızın böyük oğlu, ümummilli lider Heydər 
Əliyev özünün və ailəsinin həyatını təhlükəyə ataraq 
İlham Əliyevlə birlikdə Moskvada Azərbaycanın dai-
mi nümayəndəliyinə gedərək mətbuat konfransında 
bu vəhşiliyi qətiyyətlə pisləyib, qətliamın başvermə 
səbəblərini açıqlayıb, 20 Yanvar faciəsini bütün dün-
yaya bəyan edib.

Həmin dövrdə ədəbiyyatımızda 20 Yan-
var və şəhidlər mövzusu ilə bağlı qələmə alınan 
nümunələrdən söz açan akademik bu əsərlər arasın-

da Xalq şairi Bəxtiyar Vahabzadənin, yazıçı-publisist 
Rafiq Səməndərin və digərlərinin yaradıcılığının xü-
susi məna daşıdığını söyləyib.

Çıxışının sonunda Rafael Hüseynov müzəffər Ali 
Baş Komandan, Prezident İlham Əliyevin rəhbərliyi 
altında rəşadətli Azərbaycan Ordusunun torpaqları-
mızı işğaldan azad edərək ölkəmizin ərazi bütövlüyü-
nü bərpa etməsi ilə şəhidlərimizin qisasının alındığını, 
Qarabağda böyük quruculuq işlərinin aparıldığını və 
bu gün Azərbaycanın dünyada getdikcə daha yüksək 
mövqe tutduğunu söyləyib.

Elmi sessiyada muzeyin Komparativistika və bədii 
tərcümə şöbəsinin müdiri filologiya elmləri doktoru, 
professor Şəfəq Əlibəyli 20 Yanvar hadisələrindən, 
onun acı nəticələrindən söz açıb, həmin günlərlə 
bağlı xatirələrini bölüşüb.

Tədbirdə 20 Yanvar faciəsindən bəhs edən slayd 
nümayiş olunub.

Qabil YUSİFOĞLU, “Xalq qəzeti”

Hakim vəzifəsinə təyin edilmiş 
prokurorluq işçiləri ilə görüş

Yanvarın 17-də Azərbaycan Respublikasının Baş prokuroru Kamran Əliyev hakim 
vəzifəsinə təyin edilmiş prokurorluq işçiləri ilə görüşüb.

Baş prokuror xalqımızın ümummilli lideri 
Heydər Əliyev tərəfindən müəyyənləşdirilmiş 
inkişaf strategiyasını yeni mərhələdə uğur-
la davam etdirən Prezident İlham Əliyevin 
siyasi iradəsinə uyğun olaraq, ötən illər 
ərzində həyata keçirilmiş ardıcıl və sistem-
li məhkəmə-hüquq islahatları nəticəsində 
Azərbaycan gəncliyinin hərtərəfli inkişafı 
istiqamətində mühüm addımlar atıldığını 
vurğulayıb. 

Baş prokuror dövlətimizin başçısının 
“Məhkəmə-hüquq sistemində islahatların 
dərinləşdirilməsi haqqında” 2019-cu il 3 ap-
rel tarixli Fərmanı ilə ədalət mühakiməsinin 
səmərəliliyinin artırılması sahəsində işin mü-

asir çağırışlara uyğun yeni mərhələdə apa-
rılmasını, hüquqların məhkəmə müdafiəsinin 
daha da gücləndirilməsini, cəza siyasətinin 
humanistləşdirilməsini, yeni kommersiya və 
digər regional məhkəmələrin təsis edilməsini, 
vahid məhkəmə təcrübəsinin formalaşdırıl-
masını və hakimlərin fəaliyyətinin prinsipial 
qiymətləndirilməsi üçün işlək mexanizmlərin 
yaradılmasını və digər əhəmiyyətli tədbirlərin 
görülməsini diqqətə çatdırıb. 

Baş prokuror hakim təyin edilmiş pro-
kurorluq işçilərinə gələcək fəaliyyətlərində 
uğurlar arzulayıb, tədbir iştirakçıları ilə 
xatirələrini bölüşüb, səmimi söhbətlər edib.

Hakimliyə namizədlərin 
yeni tədris kursu

Azərbaycan Prezidenti İlham Əliyevin “Məhkəmə-hüquq sistemində islahatların 
dərinləşdirilməsi haqqında” 3 aprel 2019-cu il tarixli Fərmanı ilə ayrılmış 200 hakim 
ştatının doldurulması ilə bağlı hakimliyə namizədlərin fasiləsiz seçimi davam edir. 
Hazırda 300-dən çox namizəd müsabiqənin müxtəlif mərhələlərindədir, o cümlədən, 
uğur qazanmış 33 nəfər Ədliyyə Akademiyasında uzunmüddətli tədris kursuna 
buraxılıb.

Ədliyyə Nazirliyinin mətbuat xidmətindən 
redaksiyamıza bildiriblər ki, yanvarın  
17-də ədliyyə naziri, Məhkəmə-Hüquq Şu-
rasının sədri Fikrət Məmmədovun iştirakı ilə 
həmin kursun açılışı olub. Nazir mütərəqqi 
məhkəmə-hüquq islahatlarının mahiyyətinə 
dair geniş mühazirə ilə çıxış edib.

Diqqətə çatdırıb ki, məhkəmə sistemində 
mənəvi cəhətdən saflığı, ədalətliliyi və 
qərəzsizliyi, insanlara qayğılı münasibəti ilə 
fərqlənən şəxslər təmsil olunmalıdır. Bunun-

la bağlı dövlətimizin başçısının tövsiyələrini 
xüsusilə diqqətə çatdıran nazir namizədlərə 
uğurlar arzulayıb.

Tədris kursunun ilk günündə Ali 
Məhkəmənin sədri, Məhkəmə-Hüquq Şura-
sının üzvü Ramiz Rzayev namizədlər qarşı-
sında çıxış edib, onlara zəruri tövsiyələr ve-
rib. Milli Məclisin deputatı, Məhkəmə-Hüquq 
Şurasının üzvü, hüquq elmləri doktoru Niza-
mi Səfərovun mühazirəsi də dinlənilib.

ATƏT-in Daimi Şurasının iclasında 
Ermənistanın ittihamları cavablandırılıb

Ermənistan öhdəliklərini yerinə yetirməkdən, xüsusən də suverenlik və ərazi 
bütövlüyünə hörmətdən yayınmaq üçün növbəti dəfə beynəlxalq platformalardan 
istifadə edərək saxta ittihamlar, təhriflər və saxtakarlıqlar yaymaqdadır. Bu fikri 
ATƏT-in Daimi Şurasının növbədənkənar iclasında Azərbaycanın ATƏT yanında 
daimi nümayəndəsi Rövşən Sadıqbəyli Ermənistanın xarici işlər naziri Ararat 
Mirzoyanın bəyanatına cavab olaraq söyləyib.

Daimi nümayəndə bildirib ki, Ermənistan 
beynəlxalq hüquqa və mehriban qonşuluq 
münasibətlərinə əməl etməyə çalışmalıdır, 
eləcə də bu ölkənin XİN rəhbərinin qon-
darma quruma istinadları qəbuledilməzdir. 
Həmin qondarma qurum ATƏT də daxil ol-
maqla, beynəlxalq səviyyədə hansısa bir 
ölkə və qurum tərəfindən tanınmayıb.

R.Sadıqbəyli Azərbaycanın milli və et-
nik mənsubiyyətindən asılı olmayaraq bü-
tün vətəndaşlarına bərabər hüquqlar təmin 
etmək qətiyyətini də ifadə edib və bildirib ki, 
Azərbaycan qanunvericiliyə və Azərbaycan 
Konstitusiyasına uyğun olaraq erməni əsilli 
vətəndaşlarını öz siyasi, sosial və iqtisa-
di məkanına yenidən inteqrasiya etmək 
əzmindədir. 

Diqqətə çatdırılıb ki, müharibənin ağ-
rılı nəticələrinə baxmayaraq, Azərbaycan 
xoş niyyət nümayiş etdirərək, beynəlxalq 
səviyyədə tanınmış sərhədlər daxilində ərazi 
bütövlüyünü qarşılıqlı tanıma və hörmət də 
daxil olmaqla, beş prinsip əsasında sülh 
prosesinin təşəbbüskarı olmuşdur. Lakin 
Ermənistan danışıqlar prosesini imitasiya 

etmək kimi keçmiş praktikasına sadiq qalır, 
praktiki işi müxtəlif istiqamətlərdə süni şəkildə 
süründürür. Azərbaycan ərazisindən öz qo-
şunlarını tam çıxarmayıb və ərazilərimizi mi-
nalamaqda davam edir.

Xankəndi–Laçın yolundakı vəziyyətə to-
xunan daimi nümayəndə diqqətə çatdırıb 
ki, Ermənistan bu yoldan təkcə silah idxa-
lı üçün deyil, həm də Azərbaycandan təbii 
sərvətlərin qeyri-qanuni ixracı üçün istifadə 
edir. Azərbaycan bununla bağlı artıq lazımi 
sübutları təqdim edib. Eyni zamanda, iddia-
ların əksinə olaraq, Laçın yolu bağlanmayıb, 
bunu hadisə yerindən çoxsaylı xəbərlər və 
faktlar da təsdiqləyir. 

Sonda bildirilib ki, Azərbaycan 
Ermənistanı ölkəmizin suverenliyi və 
ərazi bütövlüyünə qarşı yönəlmiş bütün 
hərəkətlərdən və müharibə ritorikasın-
dan əl çəkməyə, normallaşma prosesinə 
xələl gətirmək cəhdlərini dayandırmağa və 
üçtərəfli Bəyanat üzrə öhdəliklərə tam əməl 
etməyə çağırır.

